
Hvað geta Norðurlönd gert í sameiningu til að bregðast við áskorunum í landbúnaði í tengslum við 

stríðið í Úkraínu? 

Í mörgum norrænu landanna hefur verið gripið til skammtímaaðgerða til að auðvelda landbúnaðinum að 

bregðast við afleiðingum stríðsins í Úkraínu. Til dæmis völdu sum löndin að veita aukastuðning inn í 

greinina, líkt og í ESB, og voru m.a. settar í gang sértækar stuðningsaðgerðir og athygli beint að öðrum 

flutningaleiðum fyrir úkraínskan landbúnaðarútflutning. Norðurlönd og ESB brugðust hratt við þeim 

áskorunum sem stríðið í Úkraínu hafði í för með sér. Það var nauðsynlegt þar sem landbúnaðinum stóð ógn 

af lokun flutningaleiða og þörf var á aðgerðum sem myndu tryggja stöðuga aðfangakeðju matvæla.  

Á fundi Norrænu ráðherranefndarinnar um fiskveiðar og fiskeldi, landbúnað, matvæli og skógrækt, FJLS í 

Tromsø í júní 2022 var ákveðið að hefja rannsókn á viðnámsþrótti greinanna gagnvart áhrifum af m.a. árás 

Rússlands í Úkraínu. Farið verður yfir þessa rannsókn á næsta ráðherrafundi á Íslandi sumarið 2023.  

Aðstæður eru ólíkar í hverju landi sem gerir flóknara að finna sameiginlegar lausnir til að bregaðst við 

áskorunum í landbúnaði. Hins vegar er stöðugt í gangi samtal innan norrænnar samvinnu um hvernig löndin 

geta unnið saman til að gera landbúnaðinn minna háðan innfluttum íhlutavörum frá tilteknum 

aðfangakeðjum eða mörkuðum, s.s. fæðuinnihaldi, jarðefnaeldsneyti og tilbúnum áburði. Þarfir landanna 

eru mjög ólíkar en landbúnaðar- og matvælageirar sem búa við fjölbreyttar aðfangakeðjur  á innlendum og 

alþjóðlegum mörkuðum eru betur í stakk búnir gegn þeim áskorunum sem stríðið í Úkraínu hefur haft í för 

með sér.  

 

Hvernig ætla ríkisstjórnir Norðurlandanna að skapa betri forsendur fyrir notkun annarra orkugjafa 

í landbúnaði, í sameiningu og í einstökum löndum? 

Í Framtíðarsýn okkar 2030 fjalla Norðurlönd um gildi þess að vinna í sameiningu að grænum umskiptum 

norrænna samfélagskerfa og vinna að kolefnishlutleysi og sjálfbæru hringrásarhagkerfi. Norrænu löndin 

eru aftur á móti ekki með sameiginlega orkustefnu hvað varðar landbúnað.  

MR-FJLS hefur innan ramma framtíðarsýnarinnar sett í gang verkefni á borð við Sjálfbær og heilbrigð 

matvælakerfi, verkefni um lífhagkerfi sem drifkraft fyrir vöxt og verkefni um sjálfbært sjávarhagkerfi. Hér 

má líka nefna verkefni um viðnámsþrótt lífhagkerfisins sem ætlað er að kortleggja norræna lífhagkerfið 

með það að markmiði að finna veikleika sem hafa áhrif á viðnámsþrótt þess. Það skal þó taka fram að engin 

þessara verkefna fjalla sérstaklega um annars konar orkugjafa, orkunýtni eða græn umskipti. Í ljósi 

aðstæðna er mikilvægt að litið sé nánar til þessara þátta, nær og fjær, svo að hægt sé að byggja upp norrænan 

þekkingargrunn sem veitir norrænt notagildi og varpar ljósi á hvort þörf sé á fleiri aðgerðum.  

Eitt samnorrænt verkefni sem er í gangi núna er auglýsing um styrki á vegum verkefnisins „Green 

Transition“ á vegum Norræna rannsóknaráðsins (NordForsk). Eitt af þremur þemum áætlunarinnar er 

„Energy Efficiency in the Nordic Food Systems for a Green Transition“. Í auglýsingunni er markmiðið að 

gefnar verði ráðleggingar um t.d. annars konar orkugjafa fyrir norræna lífhagkerfið, aukna framleiðslu á 

íhlutavörum sem gerðar eru úr norrænu hráefni og orkunýtni í gegnum alla fæðukeðjuna. Rannókn af þessu 

tagi getur stutt við öll forgangsverkefni í framtíðarsýninni og innleiðingu á heimsmarkmiðunum sem og 

Parísarsáttmálans. Hún myndi einnig styðja við þau verkefni sem nefnd eru hér að ofan.  

Norrænu ríkisstjórnirnar telja þar með að orðið hafi verið við tilmælunum.  

